
	МИНИЙ ЭХ ОРОН

	 

	Хөрөнгөт ертөнцийн гүн хавцлыг

	Хөндлөн гулд дүүлэн харайж

	Удаад жилийн ужиг дарлалыг

	Ууцан .дээрээсээ шилгээн хаяж

	Уужим Азийн тэнэгэр цээжинд

	Улаан тугаа мөнх мандуулсан

	Улс Монгол, эх орон минь

	Улам өөдлөн хөгжиж байна.

	«Таван жил» ажлаар арвин

	Тариа ногоо ургацаар арвин

	Үйлдвэр завод бүтээлээр арвин

	Үржилт сүрэг өсөлтөөр арвин

	Миний эх орон жаргалтай

	Миний эх орон жавхлантай!

	 

	Энэ дэлхийн шударга түмэнтэй

	Эвийн санаа нийцэн ханьсаж

	Энх тайван, аз жаргалыг

	Эрч хүчээрээ нийлэн хамгаалж

	Ачит манлай намын жолоодлогоор

	Аугаа их Зөвлөлтийн тусламжаар

	Сайнтай нөхөрлөн хөгжиж байгаа

	Сар нарны дор хөдөлмөрлөж байгаа

	Хүн арддаа эрх чөлөө олгож

	Хүүхэд багачууддаа эрдэм түгээж

	Хүний нийгмийн сайхныг байгуулсан

	Хүндэт нэрээ түүхнээ байрлуулсан

	Миний нам засаг ачлалтай

	Миний нам төр авралтай!

	 

	Айхыг мэддэггүй Сүхбаатар минь

	Аугаа Ленинтэй золгон учрахад

	Аврора онгоцноос «нараа» түгээж

	Аврал буянт гараа сунгаж

	Дээдийн жаргал арддаа эдлүүлсэн

	Дэлгэр баян эх орон минь

	Дэвшил хөгжил ариун ялалтаараа

	Дэлхийд хайрлагдсан эх орон минь

	Жаргал хайрласан ачит намынхаа

	Жанжин тугийн дэрвээн дор

	Жавхлан төгс дэвшин хөгжсөөр

	Жаргал хөдөлмөр хоёроор төгөлдөр

	Миний ард түмэн баясгалантай

	Миний ард түмэн бахархалтай!

	Зовлонг намтайгаа цуг туулж

	Зол жаргалыг намтайгаа дуулж

	Зорьсондоо намтайгаа тэмүүлж

	Зорилгодоо намтайгаа хүрч

	Ариун цагаан хөдөлмөрийн хүчээр

	Агуужим орноо хөгжлөөр чимж

	Амь шигээ хайрладаг найрамдлын ачаар

	Амьдрал тэмцлийн сайхныг бүтээж

	Алдар түүхт хөгжлийн эрчээр

	Амьдрал жаргалыг хослон цогцолж

	Аварга бүтээлийн оргилд хүрэх

	Алхаандаа бүгд жигдрээд байна

	Миний эх орон социализмаас 

	Миний эх орон коммунизмд!

	 

	1980 он

	 


БАГА НАСНЫ ДУРСАМЖ

	 

	1. Ленинтэй танилцсан минь

	 

	Балчир байхад минь

	Бага сургуульд ороход минь

	Самбуу багшийн архан талд

	Саруулхан ангийн самбарын дээр

	Нэг хүний зураг өлгөөтэй байдаг сан

	Нэрийг нь хэн гэдэг бол гэж сонирхдог сон.

	Зургийнх нь яг доохон талд

	Зургаан хэсэг үг байдаг сан

	Үсэг үе холбож сураагүй болохоор

	Үнэндээ гаргаж уншиж чаддаггүй сэн.

	Удсан ч үгүй цагаан толгойгоо дуусгаж

	Уншин бичиж чаддаг болоход минь

	Зургийг заагаад манай багш

	«Суут их Ленин» гэж хэлсэн сэн.

	Зургаан үгийг нь би түгдрэлгүй

	«Сур сур! Сурсан дээрээ сур! Ленин» гэж уншсан сан.

	 

	2. Лениний зургийг олсон минь

	 

	Хоёрдугаар анги төгсөх хавар

	Хотоос эгч минь ирж билээ

	Зузаан дэвтэр, будгийн харандаа

	Зурагтай ном бэлэглэж билээ.

	Эрээн мяраан номыг дэлгэж

	Элдвийн зургийг сонирхон суутал

	Сургуульд орохдоо анх танилцсан

	Суут их Ленин инээмсэглэж билээ.

	«Сур, сур, сурсан дээрээ сур!» гэсэн

	Сургаал үгийг нь санаж билээ.

	Ээжээрээ би хэлүүлж байгаад

	Эгчээсээ дахин лавлаж асуугаад

	Эрээн зурагтай тэр номоос

	Энэ хүний зургийг зориуд авахаар

	Үйлийн нь хайчийг гуйж бариад

	Үнэхээр нямбай тэгшхэн авч

	Хадагтай бурхны дээд талд

	Ханын толгойноос өлгөж билээ.

	Сурсан үсгээ холбон бичиж

	«Сур, сур, сурсан дээрээ сур!» Ленин гэж

	Өнгийн харандаагаар доод талд нь

	Өдөржин хичээж бичсэн билээ.

	 

	3. Лениний тэмдгийг зүүсэн минь

	 

	Гуравдугаар ангид сурдаг жил

	Гунгаа гэдэг найз жаал маань

	Наранд гялалзсан тэмдэг зүүгээд

	Надад баахан гайхуулж байлаа.

	Суудал зэрэгцэн тухлан харвал

	Суут их Ленин гуай харин

	Намайг харж танимгайрхаад

	Найртай сайхан инээмсэглэж байлаа.

	Энэ тэмдгийг нь юмаар сольж

	Энгэртээ хадах хорхой хөдөлж

	Долоон харандаа, домбон чихрээрээ

	Дорхон нь аваад зүүчихье гэтэл

	Найз маань «зарахгүй» гэж хэлээд

	«Надад өөр нэг бий» гэж яриад

	Бас нэг тэмдгээ дурсган өгч

	Баярлахын ихээр баярлуулж билээ.

	Гээчих вий гэж дандаа бодож

	Гэр сургуулийн хооронд алгаараа дарж

	Том болтлоо зүүн зүүсээр

	Жижиг дүүдээ дурсгаж билээ.

	 

	4. Лениний бунханд орсон минь

	 

	Эрийн цээнд хүрсэн хойноо

	Эрдмийн моринд дөрөөлөн давхиж

	Монгол хүний хайрлан дээдэлдэг

	Москва хотод очсон өдрөө

	Гудамж хажсан цуваанд нийлж

	Гурван цаг зугуухан урагшилж

	Сурагч болмогцоо анх танилцсан

	Суут багштайгаа золгож билээ.

	Сэмхэн сэмхэн хөлөө зөөж

	Сэрээчих вий гэснээс аяархан алхаж

	Гүн хүндэтгэлтэй өнгөрөн явахдаа

	Гүнзгий гэгчээр санаа алдсан сан.

	Сав орчлонд санаснаа бүтээгээд

	Сайхан ялалтад алдраа мөнхлөөд

	Бөмбөрцгийн хүний хайрын хүрээлэнд

	Бөх тайван нойрсож байлаа л...

	 

	5. Лениний тухай бодсон минь

	 

	Аугаа Лениний хотод зочилж

	Аврора онгоцны тавцанд зогсож

	Онолч багшийн сургаалыг дуудаж

	Октябрийн хувьсгалын сууг дурсаж

	Алхалж явсан мөрөөр нь алхалж

	Атган барьсан бариулаас нь атгаж

	Өргөн Невагийн дөлгөөн мандлаас

	Өвлийн ордыг саравчлан хараад:

	«...Хорвоогийн алтан наран

	Зуун жилийн алс боловч

	Асралтай нь сайхан аа!

	Хотлын ачтан Ленин

	Зуун жилийн өмнө төрсөн ч

	Авралтай нь гайхам аа!

	Илчит наран

	Ильич Ленин

	Дэлхий хүн хоёртоо

	Дээд нь юм шүү.

	Орчлонг гийгүүлсэн Лениний

	Онол нь гэвэл мөнх юм

	Өнөр жаргалын дээд ухаант

	Өөрөө Ленин орчлон юм» гэж...

	Уран шүлэг зохиох санаатай

	Ухаан бодлоо дайчилж билээ.

	1980 он.

	Хэнтий, Мөрөн сум.

	 


ОРЧЛОНД ҮНЭН ХҮЧТЭЙ

	 

	Шуурган тэмцлийн гал дундаас

	хувьсгалт хэвлэл мэндэлж

	Шударга ариун гол үнэнийг

	хуудас болгондоо мэдээлж

	Түмний

	үзэх нүд

	сонсох чихийг нээж

	Түүхийн

	үнэн ялалт

	сонгох чигийг зааж

	Гуйвшгүй бат

	намын мэргэн бодлогыг

	Гулзайшгүй лут

	найдварт жанжин шугамыг

	Ялалтаас ялалтад

	хамгаалж ирсэн ачтай

	Ололтоос ололтод

	өмгөөлж ирсэн хүчтэй

	Манлай намын индэр

	Манай «Үнэн» сонин

	 

	Ардын баатар Сүхийн

	үсгийг нь өрж

	хэвийг нь дарсан

	Алдар суут намын

	үйлсийг нь өргөж

	хэргийг нь залсан

	Харгис баруун зүүнтэнтэй

	нударга шамлан тулсан

	Хар шар феодалуудтай

	шударга тулан дийлсэн

	Ачит хувьсгалын ялалтыг

	зүг зүгтээ бэхжүүлж

	Ардын хүсэл бодлыг

	зүйл бүрээр биелүүлж

	Цав цагаахан цаас нь бол

	амьдрал тэмцлийн их талбай

	Хав хархан үсэг нь бол

	аугаа үнэний итгэлт наран!

	Манлай намын индэр

	Манай «Үнэн» сонин

	 

	Хурц дайчин үгээр

	түмний зүрхийг гэрэлтүүлэгч

	Хувьсгалт дархан үзлээр

	бумын зүгийг гийгүүлэгч

	Худал бүхний цуурхлыг

	сөнөөж байсан чадалтай

	Хуурамч болгоны багийг

	сөхөж хаясан тэнхээтэй

	Империализмын бузар булайг

	илэн далангүй илрүүлэгч

	Интернационализмын үзэл санааг

	их найрамдлаар итгүүлэгч

	Манлай намын индэр

	Манай «Үнэн» сонин

	 

	Улс түмний тархинд

	гагцхүү үнэнийг шингээж

	Ухуулан сэнхрүүлэх үйлсээр

	гайхамшигт итгэл ширээж

	Удирдан зохион байгуулах

	хамтын суртал нэвтрүүлэгч

	Урагш дайчлан хөдөлгөх

	хамгийн зоригийг нягтруулагч

	Хөдөлмөр тэмцлийн ялалтад

	уриалан дуудагч бүрээ

	Хөгжил бадралын ололтод

	уухайлан дуулагч уриа

	Даян дэлхийн энхийг

	сүслэн дэлдэгч бөмбөр

	Дайнд бэлтгэгч хэнээтний

	сүрдэн чичрэгч бөмбөг.

	Манлай намын индэр

	Манай «Үнэн» сонин

	 

	Дэлгээ цагаан хуудсандаа

	үнэний нарыг бадрааж

	Дэлхий ертөнцийн ирээдүйд

	ялалтын найдвар бялхааж

	Хотол түмний зүрхэнд

	үүрийн туяаг цацраагч

	Хорвоо түүхийн амьдралд

	үрийн сайныг цацагч

	Манлай намын индэр

	Манай «Үнэн» сонин

	Үнэн— орчлонд хүчтэй

	Үнэн— олонд ачтай!

	1980 он

	 


НАМДАА ХЭЛЭХ ҮГ

	 

	Эцгийн минь адил энэрсэн

	Энхрий хайрт нам тандаа

	Өсвөрийн багачууд бид

	Өр зүрхнээсээ хайртай

	Өгөөмөр их ачийг тань

	Өнөд хариулах зориотой.

	Намаа бид

	Нар гэдэг юм

	Нараа бид

	Нам гэдэг юм.

	 

	Эхийн адил элбэрсэн

	Эрхэм ачит нам тандаа

	Үй олон багачууд бид

	Үнэн зүрхнээсээ хайртай

	Үлэмж их гавьяаг тань

	Үргэлж хариулах зориотой.

	Намаа бид

	Нар гэдэг юм

	Нараа бид

	Нам гэдэг юм.

	 

	Наран адил ивээсэн

	Нам танаараа бахархана

	Насан багаасаа жаргуулсан

	Нам тандаа баярлана

	Дээд сайхан сэтгэлээрээ

	Дэлхийд таныг алдаршуулна.

	Намаа бид

	Нар гэдэг юм

	Нараа бид

	Нам гэдэг юм.

	1980 он

	 


АРД ТҮМНИЙ ХҮҮ

	 

	Эгэл ядуулаг ардын

	Эсгий гэрийн мухарт

	Ерийн монгол эхээс

	Ертөнцөд мэндлэн золгож

	Бойжин бойжин өссөөр

	Бойтог гутал шороодсон

	Түмний манлай хүү

	Түүхэнд тодорсон юм.

	Хорвоод төрсөн хүүгээ

	Хотол олон өлгийдөж

	Хориод нас хүртэл нь

	Хожмыг бодон өндийлгөж

	Унах хурдан хүлгийг нь

	Уулын жаварт сойсон

	Түмэн олны итгэл

	Түүхэнд биелсэн юм.

	Гал цахилгаан гялбуулах

	Ган сайхан сэлмийг нь

	Захиа даалгавар нууцлах

	Зандан хүрэн ташуурыг нь

	Зүдэрсэн олон бүтээж

	Зүүж, бариулж өгсөн

	Түмэн ардын зүтгэл

	Түүхэнд биежсэн юм.

	Хувь заяаг дээдэлсэн

	Хурц ухааны чадлаар

	Алдарт орноо жолоодсон

	Ардын хувьсгалт намыг

	Жижиг бүлгэмээс үүсгэж

	Жинхэнэ ёсоор, байгуулсан

	Түмний ухаант хүү

	Түүхэнд хатуужсан юм.

	Хонгор морины хурдаар

	Холбоот улсыг зорьж

	Хамаг олноо жаргуулах

	Халуун тусламж эрж

	Итгэлт Зөвлөлтөд очиж

	Ильич Ленинтэй золгосон

	Түмний элч хүү

	Түүхэнд тодорсон юм.

	Гайхамшигт Октябрийн

	Галаас гал асааж

	Олны багш Лениний

	Онолыг сэтгэлдээ шингээж.

	Гадаад дотоодын дайсныг

	Газар нутгаасаа хөөсөн

	Түмний зоригт хүү

	Түүхэнд дуурьссан юм.

	Зөв шударгын замаар

	Зөвхөн урагшаа тэмүүлж

	Зөвлөлт их гүрэнтэй

	Зүрх сэтгэлээ холбож

	Дэлхийд хосгүй нөхөртэй

	Дэлгэр заяаг холбосон

	Түмний ачлалт хүү

	Түүхэнд мөнхөжсөн юм.

	Үрийн үрийн дарлалаас

	Үеийн үеийн зовлонгоос

	Эх нутгаа аварч

	Эгэл олноо амрааж

	Нарлаг уудам орондоо

	Нам, төрийг үндэслэсэн

	Түмний эрэлхэг Сүхбаатар

	Түүхэнд алдаршсан юм.

	1979 он

	 


ЭХ ОРОН ТАНДАА ӨРГӨХ ДУУН

	 

	Хүйлэн хөх тэнгэрийн дор

	Хүний жаргал энх дэлгэрсэн

	Хүслийн жолоог сунган тэмүүлж

	Хүрэх ирээдүйн оргилд авирсан

	Таван тивдээ алдартай

	Таны, миний эх орон

	Та биднийхээ хайранд

	Таатай сайхан оршиж байна.

	Дээдийн ариун сэтгэлээрээ

	Дэлхийд таныгаа хайрлаж явъя

	Алтан шаргал нарны дор

	Амьдралын сайхан мөнх цогцолсон

	Амгалан энхийн тугийг дэрвүүлж

	Андын сайныг тулж дэгжсэн

	Таван тивдээ алдартай

	Таны, миний эх орон

	Та биднийхээ халамжид

	Тавлаг сайхан хөгжиж байна.

	Онцын халуун сэтгэлээрээ

	Орчлонд таныгаа тэтгэж явъя

	Мөнгөн цагаан сарны дор

	Мөнх хөгжил соёолон цэцэглэсэн

	Мөрөөдөл бүхэн амилан бүтэж

	Мөч тутмаар ахин дээшилсэн

	Таван тивдээ алдартай

	Таны, миний эх орон

	Та биднийхээ хамгаалалд

	Тайван сайхан дэгжиж байна.

	Хосгүй үнэн сэтгэлээрээ

	Хорвоод таныгаа хамгаалж явъя.

	1980 он

	ЗӨВЛӨЛТ НӨХДӨДӨӨ ГЯЛАЙЛАА

	 

	Гэрэлт нарандаа ээгдэн ээгдсээр

	Алтанхан хорвоо эргэн эргэнэм

	Сайн хүний ухаанаар бүтсэн

	Сансрын хөлөг дүүлэн дүүлнэм

	Оосор бүчгүй уудам мандал

	Одон ертөнцөд жигүүрээ сунгаад

	Андынхаа гаргасан

	Алтанхан замаар

	Монгол хүн сансрын хөлгийг

	Морио болгоод бахтай байна

	Зөн мөрөөдлийг гүйцээж өгсөн

	Зөвлөлт нөхдөдөө гялайлаа!

	 

	Гэгээн сарандаа гэрэлтэн гэрэлтсээр

	Амгалан хорвоо эргэн эргэнэм

	Оюунт хүний эрдмээр бүтсэн

	Огторгуйн хөлөг цойлон цойлном

	Орчлонгийн нууцын цоожийг тайлах

	Оньсыг нээх түлхүүрээ бариад

	Ахынхаа гаргасан

	Анхных нь замаар

	Монгол хүн сансрын хөлгөөс

	Мэдээ өгөөд баяртай байна.

	Зөн мөрөөдлийг гүйцээж өгсөн

	Зөвлөлт нөхдөдөө гялайлаа.

	 

	Сар нарандаа гийгэн гийгсээр

	Саруулхан хорвоо эргэн эргэнэм

	Эрдэнэт хүний ухаанаар бүтсэн

	Эрчит хөлөг нисэн ниснэм

	Оддын хүрээлэнд залуур жолоодоод

	Онцгой гавьяаг олондоо өргөөд

	Гагарины гаргасан

	Гарагийн замаар

	Монгол хүн сансрын хөлгөөс

	Мэнд хүргээд урамтай байна.

	Зөн мөрөөдлийг гүйцээж өгсөн

	Зөвлөлт нөхдөдөө гялайлаа.

	 


МОНГОЛ ХҮҮГИЙН САНСРЫН МЭНД

	 

	Олон үеийн улираанд

	миний өвөг дээдэс

	Оюун санааныхаа гүнд

	сайн сайхныг төсөөлж

	Зөн билгийн сэтгэмжээр

	хүсэл мөрөөдлөө бялхааж

	Зөгнөл баян зохиомжоор

	аман үлгэр хүүрнэхдээ

	«Хан гардийн» нуруунаа

	ая тохитой сууж

	Хадган цэнхэр огторгуйн

	агаар мандалд нислээ гэж

	Жилийн явах газрыг

	сарын болгон товчилж

	Жигүүрт морийг унаж

	сансрын уудмыг зүслээ гэж

	Үүлтэй тэнгэрийн доогуур

	үзүүртэй модны дээгүүр

	Үлгэрийн баатар дүүлэнхэн

	үлэмжийн хүслээ бүтээсэн

	Өвгөдийн зохиосон зөгнөл

	үлгэр төдий байсан ч

	Өнөө цагийн хөгжил

	үнэн болгож өгсөн юм.

	Улс мандахын тэртээ

	уулын Хөвсгөл нутагт

	Ухаан зарж урладаг

	уран гарт Гэлэнхүү

	Өчнөөн сараар оролдож

	өөртөө жигүүр хийгээд

	Өндөр цохионоос үсэрч

	өдөт шувуу шиг нисээд

	Осол зэхийгүй буусан,

	нэгэн гайхам явдлыг

	Орчин үе, өнөөдөр

	нэхэн санахад сонион!

	Олон жилийн өмнө

	билигт их Нацагдорж

	«Од» хэмээх дууллаа

	бичиж туурвиж суухдаа

	Улсаа улам хөгжүүлж

	нийгэм журмыг байгуулаад

	Ураг төрөл бололцъё гэж

	уран шүлэг бүтээсэн юм.

	Мөн саяхан гэхэд л

	мөрөөдлийн эзэн Нямдалай

	Мотор, далавч угсранхан

	монгол «ОНГОЦ» урланхан

	Огторгуйн цэнхэр мандлаар

	урт зам туулаад

	Хөрст эх газартаа

	хөнгөн буусан нь үнээн!

	Энэ чинь зүгээр нэг 

	эрхэлсэн хэрэг биш

	Савсаг сониуч зангаар

	саваагүйтсэн явдал биш

	Толгой нь буруу сэтгэж

	томоогүйтсэн ч юм биш

	Тогтворгүй гэнэн хүүхэд шиг

	тоглосон ч юм биш ээ!

	Циолковскийн мөрөөдсөнийг

	монгол хүн мөрөөдсөн байна

	Цэнхэр огторгуйн уудмаар

	морио хөлөг болгосон байна

	Ирээдүйд заавал нисэхийн

	зөн бэлгэ оршоосон байна

	Итгэлийн их тэмүүллээр

	хүсэл санаагаа амилаасан байна.

	Өнөөдөр! Монгол хүн

	огторгуйн уудамд хөөрлөө гэж

	Өргөн саруул дэлхийн

	орон бүхэн шуугьж байна

	Гагарин ахынхаа гаргасан

	гайхамшигт замаар цойлж

	Гарагийн хоорондуур дүүлэн

	гар даллан мишээж байна.

	Бартаа саадыг ажирдаггүй

	бахтай хурдан хөлгөөр

	Баарч гацахын аюулгүй

	баттай сайхан аялж

	Хийморь зориг нь бадарсан

	зөвлөлт нөхдийнхөө дунд

	Хий агаарын хязгааргүйгээс

	бидэнд мэнд хүргэж байна.

	Огторгуйн уудамд Монгол хүн

	мөрөө сийлсэн баяр

	Орчлон сансарт Монгол хүн

	нэрээ бичсэн бахдал

	Галавыг дамжсан хүслийг

	манай л эринд гүйцээв

	Гараг ертөнцөд хүргэх

	манай л мэндийг дамжуулав.

	Зөгнөл— Мөрөөдөл байсан

	үлгэр домгийн санааг

	Зөвлөлт орны эрдэмтэд

	үнэн болгон бүтээж

	Ханийн дээдийг түшсэндээ

	монгол түмэн баярлаж байна

	Халамжийн дээжийг хүртсэндээ

	монгол хүн бахархаж байна.

	Хүй энэ орчлонгийн

	энх амгалангийн төлөө

	Хүн төрөлхтөн бүгдийн

	эв нөхөрлөлийн төлөө

	Аугаа их Лениний

	ард түмний тэмцэл

	Ашид мандах коммунизмын

	аварга ялалт энэ мөн!

	1981 он

ЗӨВЛӨЛТИЙН ПИОНЕРУУД

	 

	Аугаа эх орны

	Ариун их дайнд

	Мянга мянган пионер

	Мятаршгүй зоригоор оролцож

	Аймшигтай бүхнээс няцалгүй

	Аюултай болгоноос буцалгүй

	Эх орныхоо өмнө

	Эгэл олныхоо өмнө

	Ээж, аавдаа

	Эгч, ахдаа

	Коммунист намдаа

	Комсомол эвлэлдээ

	Гайхамшигт үйл бүтээж

	Гавьяа ялалт байгуулсныг

	Түмэн үе улиравч

	Түүх мөнх хадгалжээ.

	Энэрэл хайр мэддэггүй

	Элбэрэл халамж боддоггүй

	Эзлэх хор санаатай

	Эвдлэх хар занаатай

	Алж талдаг

	Арилгаж устгадаг

	Энэ дэлхийн хамгийн харгис

	Эзэрхэг түрэмгий харийн дайсныг

	Эх нутгаасаа зайлуулахад

	Эрх чөлөөгөө хамгаалахад

	Аав ээжтэйгээ

	Ах эгчтэйгээ

	Улаан армитайгаа

	Урагшлан давшиж

	Уухайлан тулалдаж

	Хүүхдийн хийж чадамгүй

	Хүч чадал нь хүрэмгүй

	Хүндэт гавьяа байгуулсныг

	Хүн төрөлхтөн мэднэ ээ!

	Валя Котик

	Вася Насоков

	Боря Цариков

	Володя Дувинин

	Тэд, нууц бүлгүүдийг

	Тэнд эндгүй байгуулж

	Бүлгэмийнхээ улаан тугийг

	Бүгдээрээ хамгаалан тэмцэж

	Нэг хэсэг нь буу барьж

	Аавтайгаа хамт давшиж байв.

	Нөгөө хэсэг нь сум зөөж

	Ахтайгаа цуг урагшилж байв.

	Саша, Лида

	Маша, Лиза

	Петя, Лена

	Витя, Зина

	Тус тусдаа үүрэгтэй

	Тухайлсан нэг амлалттай

	Тугаа батлан хамгаалж

	Тулалдааны талбарт тэмцэж байв.

	Гурван мянган машины нь

	Түмэн дугуйг хагалж,

	Гучин тонн шатахууныг нь

	Түймэр тавин шатааж,

	Хүнд хүнд хохирлыг

	Хүйтэн санаатанд учруулж

	Улаан армийнхаа давшилтыг

	Урагш тэд ахиулсаар байв.

	Аавынхаа оронд

	Трактор эзэмшиж

	Алтан тариагаа

	Ургуулсаар байв.

	Ахынхаа оронд

	Машин жолоодож

	Алсын тээврийг

	Хүргэсээр байв.

	Ээжтэйгээ хамт

	Оёдлын үйлдвэрт

	Дулаан дээл оёлцож байв.

	Эгчтэйгээ цуг

	Эмнэлгийн тасалгаанд

	Эцэж цуцахгүй ажиллаж байв.

	Чекалин гэдэг нэг хүү

	Чекист шиг чухам шамдаж

	Өчнөөн үнэтэй мэдээг

	Өдөр бүр зөөсөөр байгаад

	Дайсанд баригдаж

	Дахин дахин байцаагдаж

	Өндөр дээр хүлэгдэж

	Өчгөө өгөхгүй тамлагдаж

	Их өндөрт дүүжлэгдээд

	Ивүүрээ өшиглүүлж байхдаа

	Итгэлтэй харцаар

	Ирээдүйгээ ширтсээр

	Их ялалтыг зөгнөсөөр

	Хөрст дэлхийгээс хальсан ч

	Хөшөө болон мөнхөрсөн юм.

	Эх орон чухам

	Ийм үнэтэйн учраас

	Эрх чөлөө чухам

	Тийм цэнтэйн улмаас

	Мянга мянган зөвлөлтийн пионер

	Мятаршгүй зоригоор тулалдсан юм.

	Гамшигт дайны

	Анхны өдрөөс эхэлж

	Гайхамшигт ялалтын

	Сүүлчийн өдрийг хүртэл

	Ард түмэн

	Улаан армитайгаа

	Аав, ээж

	Төрөл төрөгсөдтэйгөө

	Мөчийн төдий зогсолгүй

	Мөр зэрэгцэн тулалдсан

	Хатан зоригт баатруудад

	Халуун баярыг хүргэцгээе!

	Өнөөдөр гэвэл

	Тавь, жараад настай

	Өргөн цээжиндээ

	Тав, зургаан одонтой

	Хөгшин болсон үлдэгсэд

	Хөшөө болсон үрэгдэгсэд

	Хамгаалсан эх орондоо

	Сэтгэл түвшин жаргалтай

	Өмгөөлсөн эрх чөлөөгөө

	Итгэл төгс эдлээд,

	Дайн дажны аюул

	Хорвоод бүү үзэгдэг!

	Дарь хүхрийн агаар

	Хотолд бүү үнэртэг! гэж

	Хүж дэлхийд дуулдахаар

	Хүн төрөлхтөнд хэлж байна.

	1980 он

	 


ХҮҮХДҮҮД ТОГЛОЖ БАЙНА

	 

	Өндөр өндөр барилгын хооронд

	Өргөн өргөн талбай байдаг юм

	Өргөн өргөн талбайнх нь дунд

	Өчнөөн янзын тоглоом байдаг юм.

	Хөөрхөн хүүхдүүд тэнд л цугларч

	Хөгжилтэй сайхан наадаж байдаг юм

	Багачуудын энэ тоглохыг үзээд

	Балчир насаа үгүйлэн боддог юм.

	Өгсөж авирдаг шатаар

	дээшлэхдээ тэд.

	Өнгөт одонд хүрлээ гэж

	санадаг байлгүй

	Уруугаа гулсдаг ховилоор

	доошлохдоо тэд

	Уудам огторгуйгаас буулаа гэж

	боддог байлгүй.

	Хусаар хийсэн мориороо

	давхихдаа тэд

	Хурдны манлайд явлаа гэж

	санадаг байлгүй

	Цааш нааш дүүжин даажингаар

	савлахдаа тэд

	Цагаан онгоц жолоодлоо гэж

	боддог байлгүй.

	Ачааны тэвштэй модон машинаар

	жирийхдээ тэд

	Алсын тээвэр хүргэлээ гэж

	санадаг байлгүй

	Бөөрөнхий торх хөлөөрөө эргүүлэн

	гүйхдээ тэд

	Бөмбөрцөг дээгүүр аяллаа гэж

	боддог байлгүй.

	Хашлага дүүрэн элсэн дээр

	тоглохдоо тэд

	Ханагар уул босголоо гэж

	сэтгэдэг байлгүй

	Судаг татаж эрэг хийж

	наадахдаа тэд

	Сунагар мөрөн урсгалаа гэж

	итгэдэг байлгүй.

	Ухаалагхан эдний наадаж байгааг

	тунгаан бодвол

	Улсын төлөвлөгөөнд

	заагдаагүй боловч

	ажил юм

	Сонирхлыг нь татсан

	янз бүрийн энэ

	тоглоом нь

	Социалист уралдааны

	үүрэггүй боловч

	хөдөлмөр юм.

	Хэрвээ энэ хөдөлмөр нь

	улсын төлөвлөгөөтэй

	байсан сан бол

	Хэдэн зуун хувиар

	илүү хийсэн дүн гарна

	Хэрвээ энэ ажил нь

	уралдааны үүрэгтэй

	байсан сан бол

	Хэдэн мянган хувиар

	давуулан биелүүлсэн дүн гарна

	Хүүхдийн энэ

	утга учиртай тоглоом нь

	Хүрэх ирээдүйдээ

	тэмүүлж байгаагийнх нь

	тэмдэг юм

	Үнэндээ тэд хэн болж

	юу бүтээхийгээ л

	Үгээр биш

	үйлээр харуулж байгаа нъ тэр.

	Эдэн дээр чухам

	дайсны бөмбөг

	унагахгүйн төлөө

	Эр зориг

	эрч чадлаа

	дайчлах ёстой!

	Эв санаа

	эрэлхэг тэмцлээ

	бүгдээрээ өрнүүлж

	Энх тайвныг

	энэ дэлхийд

	хамгаалах ёстой!

	1982 он

	 


ОН БОЛГОН ХҮҮХДИЙН ЖИЛ

	 

	Даян дэлхийн хүүхдийн жил

	Далан есөн он дууслаа.

	Хуанлийн тоолол

	Хуудастай

	Хугацаатай

	Хурдтай юм болохоор

	Дахиад эргэж ирэхгүй

	Далан есөн он дууслаа.

	Даян дэлхийн хүүхдийн жил

	Давшилт түмний үйлсийг бүтээв

	Дээд сайхныг үрстээ зориулж

	Дэлхийд байгаагүй үлэмжийг хийв.

	Багачуудад томчуулын

	Халуун санаа хэрэгтэй!

	Багачуудад томчуулын

	Хайр энэрэл хэрэгтэй!

	Багачуудад томчуулын

	Халамж элбэрэл хэрэгтэй!

	Багачуудад томчуулын

	Хамаг анхаарал хэрэгтэй!

	Хүний орчлонгийн аль ч газар

	Хүүхэдгүй орон нэг ч үгүй

	Улс улсынхаа ирээдүй нь болж

	Улам улам өссөөр байнам.

	Даян дэлхийн хүүхдийн жил

	Далан есөн онд

	Сайн үйлийг тэдэндээ зориулж

	Саар зүйлийг тэднээсээ зайлуулж

	Алаг үрсээ энхрийлэн хайрлаж

	Алган дээрээ бөмбөрүүлэн өсгөж

	Хүүхдүүдийн дээрх

	Цэнхэр тэнгэрийг нь

	Утаа униаргүй

	Цэнхэр байлгалаа.

	Хүрээтэн цацрах

	Алтан нарыг нь

	Үүл манангүй

	Алтан байлгалаа.

	Дэргэдүүр нь гүйдэг

	Амгалан тагтааг

	Үргээж хөөлгүй

	Бүрэн байлгалаа.

	Дэлдэн цохидог

	Алаг бөмбөрийг нь

	Эвдэж цоололгүй

	Бүтэн байлгалаа.

	Даян дэлхийн хүүхдийн жил

	Далан есөн онд

	Тэнхлэгт дэлхийн бүх хүүхэд

	Тэгш сайхан амьдрахгүй байна

	Тэн хагас нь жаргаж байхад

	Тэн хагас нь зовж байна.

	Нэгэн зуун сая хүүхэд

	Нимгэн дэвтэр, богинохон харандааг

	Гартаа огт барьж үзэлгүй

	Гадаа гудамжинд тэнэж явна.

	Хоёр зуун сая хүүхэд

	Хоол ундгүй өлбөрч байна.

	Ядарч эцсэн тэднийг харвал

	Ясан дээр нөмөргөсөн арьс байна.

	Таван зуун сая хүүхэд

	Тартагтаа тулсан ядуу байна

	Таараар хийсэн хувцас ч үгүй

	Тарчигтаа хүрсэн зүдүү байна.

	Хүний ёсыг хөлдөө гишгэж

	Хүүхдийн заяаг хөсөр өшиглөж

	Хөрөнгөт ертөнц ингэж л

	Хөөрхий үрсийг тарчилгаж байна.

	Хүй ертөнцийн

	Хүн ард аа!

	Хүүхдийг хамгаалах

	Хүчээ нэгтгэе!

	Алхалж явахыг нь ажвал

	Анхаарлын тэмдэг шиг санагддаг

	Амьсгаадан гүйхийг нь харвал

	Асуултын тэмдэг шиг бодогддог

	Энэ бөмбөрцгийн жаалууд

	Энх байх уу? гэж асууж байна.

	Энхрий бяцхан биднийгээ

	Элгэндээ тэврээч гэж анхааруулж байна!

	Сансар огторгуйг өнгөлөг байлгаж

	Сар нарыг тунгалаг байлгаж

	Сав ертөнцийг тайван байлгаж

	Сайн сайхныг хүүхдэдээ бүтээе!

	Манай гарагийн саруул ирээдүй

	Манийг залгах сайхан иргэдийн

	Өдөр болгоныг нартай байлгая

	Өөрийн хүнийхгүй хайртай байлгая

	Хүүхдийн нааддаг цэнгэлдэх дээр

	Хүмүүжин бойждог цэцэрлэг дээр

	Сургуулийнх нь өндөр барилга дээр

	Сууцных нь тоглоомын талбар дээр

	Бөмбөгдөгч онгоц нисгэж болохгүй!

	Бөмбөгөн мөндөр унагаж болохгүй!

	Бузар утаа үнэртүүлж болохгүй!

	Бууны дуу сонсгож болохгүй!

	Даян дэлхийн хүүхдийн жил

	Далан есөн он дууссан ч,

	Дараа дараагийн он болгоныг

	Дандаа хүүхдийн жил байлгая!

	1980 он

	 


ВИТОШ УУЛЫН ХОНХ

	 

	Дуучин хөгжмийн эгшигт өгүүлэх нь:

	— 1979 он, Хүүхдийн жил байсан билээ. БНБАУ-ын нийслэл Софи хотноо олон улсын хүүхдийн ассамблей болж орчлонгийн хүүхдүүд ирж үзэсгэлэнт Витош уулын хормойд босгосон «Энх тайвны туг» гэдэг хөшөөний дэргэд өөрсдийнхөө авчирсан янз бүрийн хонхоо зүүсэн юм. Тэр олон хонх цаг мөнхөд жингэнэн дуугарахдаа бүх дэлхийн хүүхдүүд бөмбөрцөг энэ дэлхий дайнгүй энх амгалан байгаасай гэж хүсэж байдгийг илэрхийлэн одоо ч гэсэн цангинан жингэнэсээр байна.

	 

	Энэ дэлхий хэзээ ч

	Энх амгалан байгаасай гэж

	Үндэстэн олон багачуудын

	Үнэн хүслийг илтгэх гэж

	Хорвоогийн олон жаалууд

	Хонхоо авчирч зүүсэн юм

	Витош, Витош, Витош

	Бидний хонх жингэнэж байна

	Жин, жин, жин

	Жин, жин, жин

	Жингэнэж байна

	Хангинаж байна!

	Цангинаж байна!

	Даян дэлхий хаана ч

	Дандаа тайван байгаасай гэж

	Үе тэнгийн хүүхдүүдийн

	Үнэн хүслийг илчлэх гэж

	Хорвоогийн олон жаалууд

	Хонхоо авчирч зүүсэн юм

	Витош, Витош, Витош

	Бидний хонх жингэнэж байна

	Жин, жин, жин

	Жин, жин, жин

	Жингэнэж байна

	Хангинаж байна

	Цангинаж байна

	Хүн ард аа сонсоорой

	Хүүхдийн хонх жингэнэж байна

	Үхлийн муухай дайныг

	Үүрд биднээсээ зайлуул! гэж

	Хорвоогийн олон жаалууд

	Хонхоо авчирч зүүсэн юм

	Витош, Витош, Витош

	Бидний хонх жингэнэж байна

	Жин, жин, жин

	Жин, жин, жин

	Жингэнэж байна

	Хангинаж байна

	Цангинаж байна!

	1980 он

	 


АЧДАА ЗОРИУЛСАН БҮҮВЭЙ

	 

	Гэгээнжаргалдаа

	Үрийн минь үр

	Үеийн минь залгаа

	Үндсийн минь соёлж

	Үлэмжийн жаргалтай

	Үргэлжийн жавхлантай

	Үнэхээрийн хөөрхөн ач минь

	Үнэгчлэн нойрсож байна уу даа

	Унт даа, унт ач минь

	Бүүвэй, бүүвэй, бүүвэй.

	 

	Орой дээр чинь

	Тэнгэр цэлмэг байна

	Орчлонгийн наран

	Тэгшхэн гийгүүлж байна

	Элбэрэлт ардын хайр

	Чамайг хүрээлж байна

	Энэрэлт намын халамж

	Чамайг ивээж байна

	Унт даа, унт, ач минь

	Бүүвэй, бүүвэй, бүүвэй,

	 

	Өнчрөл хагацлыг

	Миний хүү үзэхгүй

	Өвчин зовлонг

	Миний ач үзэхгүй

	Дайны аюул

	Миний хүүг дайрахгүй

	Дарийн утаа

	Миний хүүг нөмрөхгүй

	Унт даа, унт ач минь

	Бүүвэй, бүүвэй, бүүвэй.

	 

	Таван тивтэй манай гараг

	Тайван энх байгаасай

	Алтан дэлхийн хүүхдүүд

	Амгалан тунх өсөөсэй

	Тэсэрч дэлбэрдэг бөмбөг

	Битгий бэлдээч! гэж

	Тоглоом наадмын бөмбөг

	Бидэнд бэлэглээч! гэж

	Хүүгийн минь амгалан нойрсолт

	Хүн төрөлхтөнд хэлж байна.

	Унт даа, унт ач минь

	Бүүвэй, бүүвэй, бүүвэй.

	 


ДАЯН ХОРВООГ ЦӨМӨӨРӨӨ 
ДАЙНЫ АЮУЛААС АВАРЪЯ

	 

	Бичсэн шүлэг минь

	жигүүр алдлан нисээсэй

	Биндэръяа энэ орчлонгийн

	захаас захад дүүлээсэй

	Тив тивийн хүн ардын

	мэлмийн өмнө дэлгэгдээсэй

	Тэмцэл ялалтад уриалсан

	миний үгийг дуулгаасай!

	Дөрвөн жилийн турш шатсан

	аюулт дайн дууссанаас хойш

	Дөчөөд жил хүн төрөлхтөн

	амар жимэр аж төрлөө.

	Сар нартай бөмбөрцгөө

	сайн сайхнаар хөгжүүлж

	Сансар огторгуйг эзэгнэнхэн

	санаа зөгнөлөө бүтээлээ.

	Олон түмэн хүн ард аа!

	Өнгөтэй дэлхий маань

	түгшүүртэй байна

	түгшүүртэй байна.

	Олиггүй муу хүйтэн дайны

	Өөдгүй суртал

	жигшүүртэй байна

	жигшүүртэй байна

	Нараа тойрсон бөмбөрцөг

	эргэлдэнхэн эргэлдэвч

	Нам жим байдал нь хувирч

	ээдрээтэй болоод байна

	Хөрөнгөжин баяжиж ханадаггүй

	хөө шиг хар дотортнууд

	Хөвчин дэлхийн хувь заяаг

	хөл дороо дэвслэх гэж байна

	Хүй олны элгэн биед

	бууны овоо онилоод байна

	Хүүхэд хөгшдийн зулай дээгүүр

	буулгах бөмбөг зүүгээд байна

	Гох хэзээ мултлах бол гэж

	гонсойж суувал аюултай

	Товч хэдийд дарах бол гэж

	тонгойж байвал аймшигтай!

	Хорвоо энэ замбуулинг

	олон дахин сөнөөх

	Хотол олон түмнийг

	оргүй болтол хөнөөх

	Дэлхийн ачааг хүндрүүлж

	тоо томшгүй зэвсэг хийчхээд

	Дээрээс нь нэмэн нэмэн

	тонн тонноор үйлдвэрлэж байна

	Хорин зууны туршид

	хүн төрөлхтөн бидний бүтээсэн

	Хосгүй сайхан бүхнийг маань

	хог болгох гэж байна биш үү?

	Хорвоо ертөнцөөр тэнүүчилсэн

	хүв хүйтэн энэ дайн

	Хоромхон агшин солигдоход л

	халуун болж магадгүй биш үү?

	Таны өвөөг, таны эмээг

	эхнэрийг чинь, эр нөхрийг чинь

	Танхил бяцхан үрсийг чинь

	тамд чулуудах гэж байна шүү дээ.

	Тэр санааг нь мэдсээр бид

	тэмцэхгүй сууж болохгүй шүү дээ.

	Таван тивийн зарим хэсэгт

	өнөөдөр буу дуугарч байгааг

	Тарвалзсан хөөрхөн нялх хүүхэд

	бөмбөгний дэлбэрэлтэд ойж байгааг

	Тансагхан барьсан орд харш 

	ангал татан нурж байгааг

	Талбай бүрхэн халиуран байсан

	алтан тариа шатаж байгааг

	Та бид өдөр шөнөгүй

	сэтгэлийнхээ нүдээр үзэж

	чихээрээ сонсож байна.

	Тамын тэр дайн байлдаан

	таван тивтэй дэлхийд минь болбол

	Танайд манайд юу авчрахыг

	тааж ядахгүй ойлгож байна.

	Зон олон хүн ард аа!

	Чанга байгаа ч гэсэн

	зоригоо улам чангалцгаая!

	Нэг байгаа ч гэсэн

	зорилгоо улам нэгтгэцгээе!

	Дайныг хазаарлан барих

	Дайныг хязгаарлан хорих

	Аугаа их хүч чадал

	Атгад маань, ухаанд маань

	Байна уу гэвэл байна аа, байна.

	Дэлхийг маань ноёлох гэж

	Дээр нь сандайлах гэж

	Дээрэнгүй үзэл гаргаж

	Дээрмийн дайнд зэхэж

	Цэнэгээр давуу байх гэж

	Цэргээр илүү болох гэж

	Сүр бадруулан тонгочиж байна

	Сүр нь дүр болж болзошгүй ээ!

	Олон түмэн хүн ард аа!

	Өнгөтэй дэлхий маань

	түгшүүртэй байна

	түгшүүртэй байна.

	Олиггүй муу хүйтэн дайны

	Өөдгүй суртал

	жигшүүртэй байна

	жигшүүртэй байна.

	Амьдралдаа хайртай бүхэн

	Алаг үрстээ халамжтай бүхэн

	Амьд явахдаа дуртай бүхэн.

	Алтан нар, мөнгөн сартай дэлхийгээ

	Алган дээрээ энхрийхэн өргөж

	Элгэн дээрээ эвийлэнхэн тэвэрч

	Аугаа их сэтгэл тавьж

	Аварга их зүтгэл гаргаж

	Дуу хоолойгоо нэгтгэж

	Дугтрах хүчээ нэгсгэж

	Даян хорвоог цөмөөрөө

	Дайны аюулаас аварцгаая!

	Бичсэн шүлэг минь

	жигүүр алдлан нисээрэй!

	Биндэръяа энэ орчлонгийн

	захаас захад дүүлээрэй

	Тив тивийн хүн ардын

	мэлмийн өмнө дэлгэгдээрэй

	Тэмцэл ялалтад уриалсан

	миний үгийг дуулгаарай

	1982 он

	 


МИНИЙ ӨВӨӨ

	 

	Өвгөн аав минь дал гаруй настай

	Өргөн цээжиндээ долоо найман одонтой

	Өлгий нутгаа өстнөөс хамгаалж

	Өөрийн цусаар гавьяа байгуулжээ.

	Миний өвөө ачтай хүн

	Миний өвөө алдартай хүн

	Засаг төрийнхөө халуун хайранд

	Жаргаж яваа буянтай буурал даа

	Уужим орчлонд

	Өвөө минь, өвөө минь

	Урт наслаасай

	Удаан жаргаасай!

	 

	Өвгөн аав минь дал гаруй настай

	Өргөн цээжиндээ долоо найман одонтой

	Өнөр орноо хөгжүүлэх үйлсэд

	Өөрийн чадлаар гавьяа байгуулжээ

	Миний өвөө ачтай хүн

	Миний өвөө алдартай хүн

	Засаг төрийнхөө халуун хайранд

	Жаргаж яваа буянтай буурал даа

	Уужим орчлонд

	Өвөө минь, өвөө минь

	Урт наслаасай

	Удаан жаргаасай!

	 

	Өвгөн аав минь дал гаруй настай

	Өргөн цээжиндээ долоо найман одонтой

	Өндөр жишээг нь өвлөн залгаад

	Газар дэлхийд гавьяа байгуулъя!

	Миний өвөө ачтай хүн

	Миний өвөө алдартай хүн

	Засаг төрийнхөө халуун хайранд

	Жаргаж яваа буянтай буурал даа

	Уужим орчлонд

	Өвөө минь, өвөө минь

	Урт наслаасай

	Удаан жаргаасай!

	1982 он

	 


СЭЛБИЙН ЗУСЛАН

	 

	Аглаг сайхан хангайд нь

	Алаг хотхон ярайжээ

	Алаг хотхоны эзэд нь

	Авхаалж цогтой хүүхдүүд юм

	 

	Сэлүүхэн агаартай

	Сэрүүхэн амьсгалтай

	Сэлбийн зуслан жаргалтай

	Сэргэлэн хүүхдүүд жавхаатай.

	 

	Өндөр сүрлэг хангайд нь

	Өнгийн хотхон ярайжээ

	Өнгийн хотхоны эзэд нь

	Өсвөрийн олон багачууд юм

	 

	Цэнхэрхэн тэнгэртэй

	Цэнгэлийн эгшигтэй

	Сэлбийн зуслан жаргалтай

	Сэргэлэн хүүхдүүд жавхаатай.

	 

	Үлэмж баялаг хангайд нь

	Үлгэрийн хотхон ярайжээ

	Үлгэрийн хотхоны эзэд нь

	Үе тэнгийн жаалууд юм

	 

	Туналзсан булагтай

	Туялзсан бургастай

	Сэлбийн зуслан жаргалтай

	Сэргэлэн хүүхдүүд жавхаатай.

	1981 он

	 


ОЛУУЛАА

	 

	Хүүхдүүд бид цэцэрлэгтээ

	Хөгжилтэйхэн амьдарч байна

	Олуулаа бид дуулдаг

	Олуулаа бид бүжиглэдэг.

	Олуулаа

	Олуулаа

	О— луу— лаа!

	 

	Багачууд бид цэцэрлэгтээ

	Баясалтайхан тоглож байна

	Олуулаа бид уншдаг

	Олуулаа бид хөгжимддөг.

	Олуулаа

	Олуулаа

	О— луу— лаа!

	 

	Жаалууд бид цэцэрлэгтээ,

	Жаргалтайхай торниж байна

	Олуулаа бид авьяастай

	Олуулаа бид авхаалжтай

	Олуулаа

	Олуулаа

	О— луу— лаа!

	1982 он

	БОЛЖМОРУУДЫН ЧУУЛГАН

	 

	Намар болоход

	Бор борхон болжморууд

	Нам газар

	Босон суун цуглараад

	Далавч нь сөрвийчхөөд

	Даарч өрвийчхөөд

	Жийв, жийв, жийг, жийг гэлцэн

	Жигтэйхэн олон юм шулганалдаж

	Жиргэн жиргэн чуулахыг та нар

	Нэн их сонирхож

	Ажаа болов уу, үгүй болов уу?

	Нэгэн домгийг нь сонсож

	Амжаа болов уу, үгүй болов уу?

	Хүйтэн эхлээд

	Өвөл ирэхийн үед

	Хүүрэг татаад

	Хяруу цавцайхын цагт

	Жижигхэн болжморууд

	Жиндэж их дагждаг гэнэ

	Даараад ирэхээрээ тэд

	Даруй ингэж чуулдаг гэнэ.

	— Зантай их хүйтэрч байна даа.

	Зассан үүр бидэнд байх биш дээ

	Олуул нийлж байгаад

	Дулаан байр барьдаг хэрэг ээ.

	Одоо ер нь шамдаж

	Өнөөдрөөс эхлээд

	Хийдэг хэрэг ээ.

	Нэг хэсэг нь ингэж жиргэхэд

	Нөгөө хэсэг нь:

	— Амаар ярих яах вэ

	Амархан л байдаг

	Ажлаар бүтээнэ гэдэг

	Айхтар л байна.

	Түүнд чинь мод орно,

	Хаанаасаа зөөх вэ?

	Түм буман хадаас орно,

	Хэнээсээ гуйх вэ?

	Зайлшгүй дээвэр хэрэгтэй.

	Юугаараа хийх вэ?

	Завсаргүй шал хэрэгтэй.

	Юунаасаа олох вэ?

	За тэгээд

	Зайгүй болгоход

	Харуул хэрэгтэй

	Зааж углуургадах

	Цүүц хэрэгтэй

	Цавчих сүх хэрэгтэй

	Тайрах хөрөө хэрэгтэй

	Адгийн наад зах нь л

	Алх хүртэл хэрэг болно.

	Яггүй их ажил байна

	Яавч энэ жил амжихгүй гэж

	Нэг хэсэг нь жиргэхэд

	Нөгөө хэсэг нь:

	— Энэ жил нээрээ өнгөрчээ

	Ирэх жил л хийдэг хэрэг

	Бас нэг хэсэг нь:

	— Хойшлуулахаас, өөр аргагүй нь

	Хойтон жил л эхэлдэг хэрэг.

	Бас нөгөө хэсэг нь:

	— Даанч одоо оройтсон байна

	Дараа жил л боддог хэрэг...

	Жижигхэн болжморууд

	Жиндээд ирэхээрээ

	Жил жилийн намар

	Жиргэн жиргэн чуулаад

	Хойтон жил л болъё гэлцэн

	Хол ойр таран нисэж

	Одоо хүртэл болжморууд

	Орон сууцгүй явсаар

	Хорвоогийн олон зууны намрыг

	Хойноо орхисон домогтой...

	Болжморуудын домгоос санаа авч

	Бодууштай юм ч манайханд бий.

	1980 он

	 


ШИНИЙН НЭГНИЙ ӨГЛӨӨ

	 

	Шинийн нэгний өглөөний

	Шижиртэн мандах нарнаар

	Зол баярын мишээлээр

	Золгон шинэлж байгаа

	Баатарлаг түмэн малчдадаа

	Баярын мэнд дэвшүүлье!

	Энэ өглөөний

	Ээх наран

	Эх нутгийг минь

	Ивээн гарахдаа

	Улсын аварга хоньчны

	Улаан халзтай гэрийг мялаав

	Ажлын баатар үхэрчний

	Алтан соёмбот тэмдгийг мялаав

	Отрын адуучин залуугийн

	Цантай уургын үзүүрийг мялаав

	Онгон говийн тэмээчний

	Цацагтай тохошны дөрөөг мялаав

	Гавьяат нэгдэлчин ямаачны

	Ганган эмээлийн хярыг мялаав.

	Отортоо бэлчсэн адуу нь

	Хулан уу, гэлтэй омголон

	Оргилдоо ассан ямаа нь

	Янгир уу, гэлтэй сэргэлэн,

	Хонгор улаан тэмээдийнх нь

	Хоёр бөх нь ширээ байна

	Холд идээшилсэн үхрийнх нь

	Хондлой ташаа дөрвөлжин байна.

	Мөндөр олон хоньд нь гэвэл

	Мөнгөн бөмбөг шиг бөөрөнхий байна

	Өн тарга тэвээргээрээ

	Өвлийг даваад өнгөтэй байна.

	Арвай будаа шиг арвижин үржих

	Ай түмэн төлөө бойжуулж

	Бум бумаар өсгөн өсгөж

	Буянт сүргээ нэмэн нэмэхийн

	Өлзийт сайхан ерөөлийг

	Өрсөн шүлгээрээ дэвшүүлье!

	1979 он

	 


БУЯН НЬ АРВИЖИЖ, ЗАЯА НЬ ДЭЛГЭРЭГ

	(Өндөр настныг халамжлан тэтгэх

	Өсвөрийн «У3»— н салааныхны тухай)

	 

	Эмгэн нь өвгөнөө эргэж ирэв

	Эмнэлгийн цэцэрлэгт нарлаж суув

	Хол ойрын улсыг дуулбал ч дуулаг гэсэн шиг

	Хоорондоо чанга чанга ийнхүү ярина.

	 

	Эмгэн нь:

	— Өчигдөр эндээс гэртээ харивал

	Өчнөөн хүүхэд хашаанд бужигнаж

	Нааш цааш сүлжилдэн гүйлдэж

	Намайг харах завгүй ажиллана.

	Цэвэрлэж амжаагүй өнөө их хогийг

	Цэмцийтэл шүүрдээд овоолчихсон байна

	Хөрөөдөж чадаагүй нөгөө бүдүүн модыг

	Хөөрхийсүүд минь тайрчихсан байна.

	Хувин сав дамжлан гүйлдсээр

	Худгаас ус зөөчихсөн байна

	Хоосорч байсан том торхыг минь

	Хоёулыг нь дүүргэчихсэн байна.

	Баахан тайрдсаа цөмийг хагалж

	Банзлаад сайхан хураачихсан байна

	Жижиглэж цуулсан их түлшийг

	Жирийтэл сайхан өрчихсөн байна.

	Хараад байвал нэгийг нь ч танихгүй

	Хаанахын хүүхэд болохыг мэдэхгүй

	Тоог нь авч бушуухан ороод

	Толгой дараалан шагная гэж бодлоо.

	Авдар дахь чихрээ хүүдийтэй нь бариад

	Атга атгаар тараая гэж санаад

	Гараад ирсэн чинь харин нөгөөдүүл

	Ганц нь ч үлдсэнгүй алга болжээ.

	 

	Өвгөн нь:

	Тэгээд чи нэгийг нь ч шагнаж чадалгүй

	Тэднийг ингээд алдчихсан гэж үү?

	 

	Эмгэн нь:

	Үргэсэн шувуу шиг алга болно гэж

	Үнэндээ би яаж мэдэх вэ дээ

	Авдрынхаа түлхүүрийг эрж мунгинаад

	Аажуухан хөдөлсөн нь миний л буруу...

	 

	Өвгөн нь:

	Хүүхдүүд гэдэг тусч сэтгэлээрээ

	Хүнийг дандаа халамжилж явах юм

	Өндөр настан өвгөд эмгэдийг

	Өргөж асрах нь даанч сайхан юм.

	Харьж явахдаа ухаан балартаж

	Хатуу зам дээр унан алдахад

	Таван хүүхэд ашгүй тааралдаж

	Тал талаас минь түшсэн байна лээ.

	Эцэг шигээ намайг энхрийлэн өргөж

	Эмнэлэгт авчраад явсан байна лээ

	Нэгийг нь ч гэсэн сайн харж чадалгүй

	Нэрийг нь байтугай зүсийг нь ч ялгасангүй.

	 

	Эмгэн нь:

	Тэгээд чи нэгийг нь ч шагнаж чадалгүй

	Тэднийг ингээд алдчихсан гэж үү?

	 

	Өвгөн нь:

	Хариу ам битгий асуу эмгэн минь

	Хамаг ухаан тавьсан байсан юм чинь

	Харин тэр хүүхдүүд авраагүй сэн бол

	«Хадан гэртээ харьчих» байж шүү дээ би!

	 

	Эмгэн нь:

	Энэрэнгүй сайхан хүний тусаар

	Эмгэд өвгөдийг хайрлан халамжилж

	Амь нас, аж амьдралд минь

	Аврал ачаа бидэндээ хүргэсэн

	Буян нь арвижиж, заяа нь дэлгэрсэн

	Будаа шиг олон үр хүүхдийн маань

	Энхийн тэнгэр нь цэв цэлмэг байг!

	Эрхэм үйлс нь сав саруул яваг!

	 

	Өвгөн нь:

	Одоогийн хүүхдийн хүнлэг чанарыг

	Орчлонд дуулдахаар магтах юм сан

	Толгой холбож

	шүлэг дуу зохиодог ч байгаасай!

	Тосон биш ч

	усан будгаар зурдаг ч болоосой!

	Ер нь би эмнэлгээсээ гараад

	Ерөөл зохиож хэлдэг хэрэг ээ!

	Жаалуудын гавьяаг дээдэлсэн ерөөлөө

	«Жаргалан» сэтгүүлд хэвлүүлдэг хэрэг ээ!

	1982 он

	 


МИНИЙ ТАРЬСАН ЦЭЦЭГ

	 

	Найз минь тээр жил

	Намайг анх сургуульд ороход

	Амьд цэцгийн хэдэн үр бэлэглэж

	Алаглуулан цэцэглүүлэн ургуулаарай гэсэн юм.

	Цэвэрхэн лаазанд шороо дүүргэж

	Цэцгийнхээ үрийг, нямбайлан суулгаж

	Сайхан ургаарай гэж шивнэнхэн хэлээд

	Саруулхан цонхныхоо тавцанд тавьсан юм.

	Хэзээ чухам цухуйдаг бол гэж

	Хэчнээн ч хоног хүлээв дээ би

	Хичээлээс ирээд хамгийн түрүүнд л

	Хийсэн үрээ ажигладаг байлаа.

	Нэг өдөр ирээд харсан чинь

	Нэн их баяр болж билээ

	Булсан үр шороогоо түлхэж

	Бултайж гарсан байж билээ.

	Ундаалах усаар би дутаасангүй

	Урин дулаанаар гэр минь дутаасангүй

	Илч гэрлээр нар маань дутаасангүй

	Ивээл арчлалд үр маань соёолж билээ.

	Намхан соёолж ургаад л байлаа

	Наранд баясан өсөөд л байлаа

	Ургаад л байлаа, өсөөд л байлаа

	Улам дээшээ өндөрсөөд л байлаа.

	Өндөрссөн ишнээс тал бүртээ

	Өчнөөн олон салаа ургалаа

	Салаа болгоноос хуниастай навч

	Салбарлан салбарлан бөнжийх боллоо.

	Одоо л дэлгэрэх нь дээ гэж би ч бодлоо

	Орой өглөөгүй хүлээж байлаа

	Харин тэгсэн чинь эзгүй хойгуур

	Хамаг навчаа дэлгэчихсэн байлаа.

	Дэлгэрсэн навчин «өлгий» дотроос нь

	Дэлбээлсэн олон цэцэг ургалаа

	Ягаан, цэнхэр, цагаан гээд л

	Янз янзын өнгөтэй байлаа.

	Ундаалах усаар би дутаасангүй

	Урин дулаанаар гэр минь дутаасангүй

	Илч гэрлээр нар маань дутаасангүй

	Ивээл арчлалд цэцэг минь ургаж билээ.

	Гэгээн цонхонд минь алаглан ургаж

	Гэр орныг минь чимэглэн сэргэж

	Бас бидний сэтгэлийг баясааж

	Байгалийн цэцгээс дутуугүй сайхан

	Өнгөрсөн жилүүдэд миний тарьсан

	Өнгийн цэцгүүд ургасаар байлаа

	Өөрөө би цэцэгтэйгээ хамт

	Өсөж өндийн ургасаар байлаа.

	Хүүхэд бол бидний цэцэг юм гэж

	Хүмүүс ярихдаа дуртай байх юм

	Цэцэг шиг, тийм ариухан тансагхан

	Цэвэрхэн цэмцгэрхэн амьдрах юм сан.

	Нарандаа цэцэг минь бишрэн ургаж

	Намдаа би чинь шүтэн өсөж

	Ус чийгт цэцэг маань тэтгэгдэж

	Ухаан эрдэмд оюун маань тэжээгдэж

	Хорвоог цэцэг хүүхэд хоёр

	Хотлоор нь алаглан чимж байг гэж

	Аравдугаар ангиа төгсөх жилээ би

	Анхны энэ шүлгээ бичсэн юм даа.

	Ундаалах усаар би дутаасангүй

	Урин дулаанаар гэр минь дутаасангүй

	Илч гэрлээр нар минь дутаасангүй

	Ивгээл хайранд цэцэг минь ургаж байна.

	Уух идэхээр ард минь дутаасангүй

	Ухаан эрдмээр багш минь дутаасангүй

	Илч хайраар нам минь дутаасангүй

	Ивээл халамжаар эх орон минь дутаасангүй.

	1982 он

	БОРХОН ХҮҮХДИЙН БОДОЛ СЭТГЭХҮЙГЭЭС ҮҮССЭН БОРООНЫ ДУСАЛ ШИГ БОГИНО ШҮЛГИЙН ЦУВААНЫ ҮРГЭЛЖЛЭЛ

	 

	БҮДҮҮН АХЫН ТУХАЙ

	 

	Айлын ахыг

	Аав, ээж

	Ах, эгч

	Манайд ирдэг

	Ядмаа гуай

	Маргааш нь ирсэн

	Бадмаа гуай

	Тун нарийн хүн гэж

	Туж л ярьж байх юм

	Миний аав шиг

	Хоёр хүн нийлүүлсэнтэй

	Миний ээж шиг

	Гурван хүн зэрэгцүүлсэнтэй

	Тэнцэх тийм бүдүүн хүнийг

	Тэд яахаараа нарийн гэдэг байна аа?

	 

	 

	ЯАЖ БАЙЛДАХ ЮМ БОЛ?

	 

	Эвэргүй үхэр

	Эвэргүй ямаа

	Энд тэнд явах нь

	Элбэг харагдах юм

	Дайсан чонотой

	Дайтах болоход

	Ямар ч зэвсэг байхгүй

	Яаж байлдах юм бол?

	 

	 

	ЦАЛИН ХААНААС БУУДАГ ВЭ?

	 

	Аав цалин буулаа гээд

	Ээжид төгрөг өгөх юм

	Ах цалин буулаа гээд

	Эгчид төгрөг өгөх юм

	Цалин гэдэг авдартай төгрөг

	Цагаан үүлнээс буудаг юм бол уу?!

	 

	 

	АЛТ ГЭНЭ ЭЭ?!

	 

	Эгчид ээж:

	«Ээ дээ цаг бол

	Алт» гэдэг мөртөө

	Хуруундаа зүүсэн

	Алтан бөгжөө

	«Цаг» гэж хэлэхгүй юм

	 

	 

	МИНИЙ ГАЙХДАГ НЬ

	 

	Горхины ус

	Урсаад л байх юм

	Голын ус

	Урсаад л байх юм

	Намайг төрөөгүй байхад

	урсаж л байсан гэнэ

	Нарааг (эгч) гараагүй байхад

	урсаж л байсан гэнэ

	Нэг настай явахад минь

	урсаж л байсан байна

	Нэмээд хоёртой болоход

	урсаж л байсан байна

	Дахиад гуравтай болоход

	урсаж л байжээ

	Ахиад дөрөвтэй болоход

	урсаж л байх юм

	Энэ их ус

	хаанаас гардаг юм бол

	Эцэстээ тэгээд

	хаана хүрдэг юм бол

	Дугуй тойргоор

	эргэж урсдаггүй юм бол

	Дуусах цаг нь

	болсон баймаар санагдана.

	 

	 

	ААВДАА ТУСЛАХ ГЭЖ

	 

	Энэ муу тамхийг хаях сан гэж

	Ээжид аав зөндөө хэлдэг

	Аавдаа би тус болоход

	Амархан юм шиг санагдав.

	Хоёр хайрцаг тамхийг нь би

	Хогийн саванд хийчихлээ

	Харин аав мэдчихээд

	Хачин их уурлаж

	Арай л намайг

	Алгадчихсангүй өнгөрлөө.

	 

	 

	ДААЛУУГААР ТОГЛОГЧИД

	 

	Даалуу тоглохоороо улсууд

	Даанч ухаангүй байх юм

	Бултаараа томчууд байж

	Буруу нэрлээд байх юм.

	Нэг даалууг хаяад

	«Сарлаг» гэж хэлнэ

	Нөгөө даалууг тавиад

	«Чавганц» гэж нэрлэнэ.

	 

	 

	УС ШИГ УНДАА

	 

	Ус шиг тийм өнгөтэй

	Ундаа гэж байдаг байна

	Улсууд түүнийг аваад

	Ууж байгаа харагдах юм.

	Миний таньдаг «А» үсгийг

	Шилэн дээр нь бичсэн байна

	Миний тааж байгаагаар бол

	«Алим» гэсэн нэр байх.

	 

	 

	ЯЛГАА

	 

	Аав автобусанд суухдаа

	тавин мөнгө төлдөг

	Би харин тэгэхэд

	хорин мөнгө өгдөг

	Яагаад гэвэл

	Ялгаа нь гэвэл

	Аав том, хүнд

	Би жижиг, хөнгөн

	 

	 

	ХУДАЛ ҮГ

	 

	Аавтай хүн уулзаад

	Юу байна? гэж асууна

	Аав түүний нь хариуд

	Юу ч үгүй гэж хэлнэ.

	Үргэлж юу ч үгүй гэх нь

	Үнэндээ худал үг юм

	Яагаад гэвэл манайд

	Янз янзын юм бий.

	 

	 

	ТОВЧНЫ ТУХАЙ

	 

	Ээжтэйгээ би өчигдөр

	хуралд сууж үзлээ

	Энд цугласан хүмүүс

	ээлж дараагаар бослоо.

	Тэд товч ярина гэж

	эхэлж ярьсан мөртөө

	Тэр товчныхоо тухай

	нэг ч үг дуугарсангүй.

	Товч олон өнгөтэй

	Том, жижиг олон янз

	Дундаа хоёр нүхтэй ч бий

	Дөрвөн нүхтэй ч бий

	Дугуй хэлбэртэй ч бий

	Зууван хэлбэртэй ч бий.

	Тэд товч ярина гээд

	Тэр тухайгаа хэлсэнгүй.

	1982 он

	БАР МУУР ХОЁРЫН УУЛЗАЛТ

	 

	(Хүүхэлдэйн бяцхан жүжиг)

	 

	Тоглогчид,

	1. Шар эрээн бар

	2. Хар цоохор муур

	 

	(Хүүхэлдэй тоглуулагч хоёр жаал гарч ирнэ

	Хүүхдүүдэд хандаж хоёул ээлжлэн ингэж хэлнэ)

	— Хэзээ ч юм бэ

	— Хаана ч юм бэ

	— Яагаад ч юм бэ

	— Хээр ч юм уу

	— Аль эсхүл

	— Амьд амьтны

	— Үзмэрт ч юм уу

	— Шар эрээн Бар

	— Хар цоохор Муур хоёр

	Уулзаж ярилцаад

	Учиргүй маргалдсаныг

	Урьд нь та нар сонссон уу!

	Учрыг нь сонирхсон уу?

	 

	Нэг нь:

	Олон хүүхэд

	Огт дуулаагүй

	Олж мэдээгүй гэнэ

	Одоо хоёулаа

	Шар эрээн Барыг

	Хар цоохор Мууртай

	Ярилцаж маргалдсаныг

	Яг дуурайж

	Товчхон шүлгээр

	Тоглож үзүүлэх үү?

	 

	Нөгөө нь:

	Тэгье! Тэгье!

	Тэгвэл чи

	Шар эрээн Бар бол!

	Тэгээд би ч

	Хар цоохор Муур болъё!

	 

	(Ингээд тоглолт эхэлнэ

	Эргээд хаалтын цаана орно

	Шар эрээн Бар гарч ирнэ

	Хар цоохор Мууртай уулзана)

	 

	Бар:

	— Бяц гишгэчихмээр

	Бяцхан чи юу гэгч вэ?

	Бяр чадалтай

	Бар надаас айхгүй байна уу?

	Үнэг юм аа гэхэд

	Хошуу нь богино

	Сүүл нь нарийн

	Туулай юм аа гэхэд

	Чих нь жижиг

	Бие нь урт.

	Ер нь чамд

	Нэр гэж байна уу?

	Ертөнцөд хоргодох

	Гэр гэж бий юү?

	 

	Муур:

	Би Муур гэдэг нэртэй

	Биеэр давжаа жижигхэн

	Хүнд дасаж айлд байдаг

	Хүч муухантай амьтан билээ.

	Таныг би бар гуай гэж

	Таньж байна, таньж байна.

	 

	Бар:

	Чи ер нь миний тухай

	Чихээр сонссон юу байна?

	 

	Муур:

	Их л юм сонссон

	Итгэмээргүй санагдсан...

	 

	Бар:

	Ямар юм сонссон бэ,

	ярь хө

	Яагаад итгэмээргүй санагдсан бэ?

	хэл чи!

	 

	Муур:

	Туулай гэдэг амьтнаас,

	Турьхан хөлт зээрээс

	Айдаггүй гэж дуулсан

	Нарийн жалга дээгүүр харайхдаа,

	Намхан хадан дээгүүр дүүлэхдээ

	Айхавтар гэж сонссон.

	 

	Бар:

	Уухайс!

	Доожоогүй муу амьтан

	Дооглож байна уу?

	Дорд үзэж байна уу?

	Доромжилж байна уу?

	 

	Муур:

	Өршөөгөөрэй, Бар гуай

	Өөрийн сонссоныг л хэлж байна.

	 

	Бар:

	Огт худал сонссон

	Олиггүй чихэндээ гомд!

	Би чинь

	Бие том

	Бяр их

	Сүр их

	Араатны хаан

	Арслангийн дүү.

	 

	Муур:

	Яаж би мэдэх вэ дээ

	Яг дуулснаа л хэллээ.

	 

	Бар:

	Одоо би чамд

	Ойлгуулаад өгье!

	Олиггүй хоёр чихээ

	Онгойлгоод чагна!

	 

	Муур:

	Ямар ч таглаа

	Миний чихэнд байхгүй

	Ярь даа, ярь

	Таны үгийг сонсъё.

	 

	Бар:

	Би байна шүү...

	 

	Муур:

	За тийм...

	 

	Бар:

	Биеэр байна шүү

	 

	Муур:

	За тийм

	Бар:

	Ийм мундаг (өөрийгөө заана)

	Муур:

	За тийм

	 

	Бар:

	Туулайг байтугай хандгайг

	Турьхан хөлт зээрийг байтугай бугыг

	дийлдэг чадалтан байхгүй юу

	Нарийн жалга байтугай

	Уулан дээгүүр

	Намхан хад байтугай

	Усан дээгүүр

	Хол гэгч дүүлэн харайдаг

	Хорвоод хосгүй

	тэнхээтэн байхгүй юу

	 

	Муур:

	Урт соёотой гахайг бол яах вэ?

	 

	Бар:

	Түүнийг би хэмх цохидог

	 

	Муур:

	Уулын хүрэн баавгайг бол яах вэ?

	 

	Бар:

	Түүнийг би хамх дэлсдэг.

	Нэг үгээр хэлэхэд

	Нэрэлхэлгүй ярихад.

	Нарт энэ ертөнцөд

	Надаас хүчтэн үгүй.

	 

	Муур:

	Онгироо занг

	Ойшоох дургүй ч

	Сонсдог чих минь

	Онгорхой л байна

	 

	Бар:

	Итгэхгүй байвал миний

	Ид шидийг үзнэ үү

	Уулын модыг

	хуга татаад өгье

	Ургаа хадыг

	хага татаад өгье

	Буга согоог

	хүү татаад өгье

	Бусад амьтныг

	няц цохиод өгье.

	 

	Муур:

	Хэрэггүй хэрэггүй, Бар гуай

	Хэмхэлж хамхлаад юу хийх вэ?

	Ингэхэд Бар гуай таны

	Идэш тэжээл юу сан билээ?

	 

	Бар:

	Мах, мах, мах

	Мануулаас бусдын мах

	Амттай гэгчийн буга

	Аятай гэгчийн гөрөөс

	Ай даа мөн ч сайхан даа

	 

	Муур:

	Та чинь ер нь тэгвэл

	Тааруухан амьтан байна

	Гэмгүй амьтныг хороодог

	Гэмтэн этгээд юм байна.

	 

	Бар:

	Тэгвэл чи юугаар хооллодог вэ?

	Түүнийгээ одоо хэл, надад!

	 

	Муур:

	Хуруухан чинээ

	Хулгана байвал бол оо

	Хундаганд багтах

	Сүү байвал цад аа...

	 

	Бар:

	Гэтэл тэр хулгана чинь

	Гэмгүй амьтан биш үү

	 

	Муур:

	Гэмгүй амьтан биш шүү

	Гэмт хэрэгтэн байгаа юм

	 

	Бар:

	Яагаад тэр билээ?

	Ялихгүй жижигхэн амьтан

	Яахаараа чиний

	Ялтан болдог билээ?

	 

	Муур:

	Хулгана гэдэг амьтны

	Хулгайч гэдгийг яана?

	Худалдааны будаа гурилыг

	Хумсална гэдгийг яана

	 

	Бар:

	Хулгайлж ч байна уу

	Хумсалж ч байна уу

	Хувааж ч байна уу

	Хурааж ч байна уу

	Чамд ямар хамаатай юм бэ?

	 

	Муур:

	Хамаатай байлгүй яах вэ

	Хайрт эзэндээ туслалгүй яах вэ

	Олны өмчийг

	Хайрлалгүй яах вэ

	Олиггүй юмнаас

	Хамгаалалгүй яах вэ.

	Ингэж л би хүнд тусалж

	Итгэл олж авсан юм даа

	Хүний хайрыг татахаас илүү

	Хүндтэй гавьяа байхгүй ээ.

	 

	Бар:

	Жижигхэн байж чи

	Жирийн амьтнаас ялгаатай

	Жигтэйхэн их санаатай

	Жинтэйхэн лут үгтэй

	Чамбайхан эд юм даа хө

	Чамайг яах нь мөн бэ хө???

	 

	Муур:

	Онгирох

	Омойтох

	Сайрхах

	Сагсуурах

	Гайхуулах

	Гангархах

	Бардамнах

	Баярхах

	Эрдэх

	Эрэлхэх

	Сайн амьтны зан биш

	Сайхан амьдралын зам биш

	За баяртай, бар гуай

	Зам жимээ бодоцгооё!

	 

	(Хар цоохор муур холдов

	Шар эрээн Бар хоцров)

	 

	Бар:

	Айхавтар муу дамшгийг

	Амандаа хийчихдэг байж уу!

	 

	(Хүүхэлдэй тоглуулагч хоёр жаал гарч ирнэ

	Хүүхдүүдэд хандаж хоёул ээлжлэн ингэж хэлнэ)

	 

	Саяны хоёрын ярианаас

	Санамж авах юм бий!

	Сагсуу онгироо явдлаас

	Сайнд хүрдэггүй гэм бий!

	Баярлалаа!

	Баяртай!!!

	 

	(Хоёул зэрэг ёсолчхоод

	Хойшоо явж орцгооно)

	1982 он

	 


ХҮҮДЭЭ ХҮҮРНЭСЭН ДОМОГ

	 

	Энэ намар сургуульд орох

	Энхрий бяцхан хүүтэйгээ

	Хөдөө нутагтаа очихоор

	Хөөр баяртай аялж явлаа.

	Өргөн өргөн

	Хөндийг туулж

	Өндөр өндөр

	Хөтлийг давж

	Тоосондоо гүйцэгдэлгүй

	Торолзтол давхиж явлаа.

	Усыг гаталж

	Уулыг давж

	Ухагдсан жалгын хажуугаар

	Уруудан доошилж явтал

	Ганга эргийн зах дээр

	Ганц хайлаас ургажээ.

	Ганц энэ хайлаасыг

	Ганган байгаль урлажээ.

	Ертөнцөд миний хүү

	Ердөө ганцаар ургасан

	Ер бишийн ийм модыг

	Ерөөсөө үзээгүй нь аргагүй ээ

	 

	Хүү асуулаа.

	— Аав аа, энэ модыг

	Авчирч тарьсан юм уу?

	Хэрэв тэгсэн бол

	Хэн ургуулаа бол?

	 

	Би хариуллаа:

	— Үгүй ээ энэ мод

	Үндэслэж өөрөө ургасан юм

	Ганц нэгээрээ ингэж

	Газар сайгүй ургадаг юм.

	 

	Хүү дахин асуулаа:

	— Хажуудаа нэг ч модгүй..

	Хань нөхөд ч байхгүй

	Ингэж ганцаар зогсох нь

	Их уйтгартай, тийм ээ?

	 

	Би дахин хариуллаа:

	— Тэр тийм ээ, хүү минь

	Тэгэхдээ харин ... гээд би

	Хэлэх үгээ олж ядан

	Хэсэг зуур түгдэрлээ.

	Гэтэл миний ухаанд

	Гэв гэнэтхэн

	Хүү шигээ яг л ийм

	Хүүхэд байхдаа сонссон

	Нэгэн сонин домог

	Нэхэгдэн санагдаж

	Ашгүй хүүдээ хэлэх

	Аятайхан яриатай боллоо.

	Тэгээд хүүдээ хүүрнэсэн минь:

	— Аав ээжийг чинь

	Гараагүй байхад

	Аавын чинь аав

	Ээжийн чинь ээжийг

	Төрөөгүй байхад

	Хангай говь залгасан

	Ханагар сайхан тал

	Олон төрөл модтой

	Ой байжээ, ой байж.

	Харин тэдний дотроос

	Хангайн шинэс

	Говийн заг хоёр

	Хар багаасаа үерхсэн

	Хачин дотно найзалсан

	Хоёр биедээ итгэлтэй

	Хосгүй анд байж гэнэ ээ.

	Тэгтэл хайлаас нэртэй

	Тэдний ойролцоо ургасан мод

	Эвтэй хоёрын хооронд

	Эвдрэлийн үр тарьсан юм санжээ.

	Загт хайлаас хэлсэн нь:

	— За заг гуай таныг

	Шинэс гэдэг тэр мод

	Зантай их муучилж

	Зад доромжилж байна даа.

	Загзгар арзгар гэж байна

	Замбараа эмхгүй гэж байна

	Намайг хавчдаг гэж байна

	Нарыг халхалдаг гэж байна.

	Хайлаасын энэ үгийг

	Харин заг үнэмшжээ...

	Шинэст хайлаас очиж

	Шивнэн байж хэлсэн нь:

	За шинэс гуай таныг

	Заг гэдэг тэр мод

	Зантай их муучилж

	Зад доромжилж байна даа.

	Сэгсгэр сагсгар гэж байна

	Сэргэр саргар гэж байна

	Яртай булцуутай гэж байна

	Яггүй хатуу гэж байна.

	Хайлаасын энэ үгийг

	Харин шинэс үнэмшжээ.

	Анд хоёрын дотор

	Аягүй юм бодогдож

	Ариун сайхан нөхөрлөлд

	Ан цав сууж гэнэ ээ.

	Тэгээд тэр хоёр

	Тэмцэлдэн муудалцаж

	Хэдэн хоногийн турш

	Хэрэлдэн маргалджээ.

	Тэгээд заг нь:

	— За яах вэ би

	Зайлаад өгье чамаас

	Арван сар болсон ч

	Ангаж цангадаггүйгээрээ

	Элсэн говьдоо ургая гээд

	Эргэж харалгүй яваад өгчээ.

	Тэгэхэд шинэс нь:

	— За яах вэ би ч

	Зайлаад өгье чамаас

	Аюултай хүйтэн болсон ч

	Айж даардаггүйгээрээ

	Царамд очиж ургая гээд

	Цаашаа яваад өгч гэнэ ээ

	Хорвоод сайхан найзалсан,

	Хосгүй анд нөхдийн

	Хоорондуур нь орж

	Хов жив хутгаж

	Хоёулыг нь үймүүлж

	Холдуулан салгасан

	Хорон санаат хайлаас

	Хоосон талын дунд

	Гав ганцаар үлдэж

	Гангын амсар сахиж

	Олноос тасран

	Онцгойрон ургаж

	Одоо хүртэл найзгүй

	Орчлонд амьдарч яваа юм гэж

	Ард түмний зохиосон

	Аман домог байдаг юм.

	Тэр цагаас хойш

	Тэнэгэр говийн заг

	Аглаг сайхан хангайн

	Ар цармын шинэс

	Нэр нэрээ ч мартаж

	Нэг ч уулзаагүй гэнэ лээ.

	Хүү маань ойлгосон байна

	Хүндээр санаа алдлаа

	Цаашаа бид хөдөллөө

	Цагаан замдаа орлоо.

	Ганц хайлаас

	Гангынхаа ирмэг дээр

	Ганцаархнаа хоцорч

	Гансарсан янзтай харагдлаа.

	1982 он

	 


ӨВӨЛ ХААНЫ ГУРВАН ЖАНЖИН

	 

	Өндөр нас нь

	Хэд ч хүрсэн юм бэ, бүү мэд.

	Өтгөн сахал нь

	Хэчнээн ч урт юм бэ, бүү мэд

	Өвөл гэдэг их хаан тун саяхан

	Өргөөндөө гурван жанжнаа дууджээ.

	Дуудсан ёсоор нь

	Дуулгавартай нь аргагүй

	Цасан жанжин эхлээд

	Жавар жанжин дараалаад

	Шуурга жанжин гурвуулаа ирээд

	Их хааны зарлигийг

	Чих тавин сонсжээ.

	— Өвөл би тун ч удахгүй

	Өргөн говь, өндөр хангайд очих гэж байна

	Намайг тэд яаж угтахыг

	Наана нь би мэдмээр байна.

	Баярлах нь уу

	Барайх нь уу

	Басах нь уу

	Хясах нь уу

	Айх нь уу

	Сандрах нь уу

	Аргадах нь уу

	Зандрах нь уу??

	Хахир хочтой өвөл намайг очихыг

	Хавраас тэд мэдсэн байх ёстой.

	Хамаг ажлаа аль эртнээс гүйцээж

	Харин намайг хүндлэн угтах учиртай

	Хадлан бордоогоо

	авч уу, үгүй юү?

	Хашаа хороогоо

	засаж уу, үгүй юү?

	Хужир шүүгээ

	татаж уу, үгүй юү?

	Худаг усаа

	дулаалж уу, үгүй юү?

	Бусад бүх бэлтгэлээ

	Бултыг сайн

	хийж үү, үгүй юү?

	Үзэж сайн шалгаад

	Үнэлэлт өгч дүгнээд

	Үүрэг тавьж шаардаад

	Үтэр түргэн ир! гэжээ.

	Гурван жанжин тэр оройгоо

	Гурвуулаа гарч довтолгоод

	Асар уудам нутгаар минь аялаад

	Аймаг сум бүгдээр минь айлчлаад

	Айл суурь цугаар нь орж амжаад

	Адаг сүүлд нь нийслэлээр дайраад

	Бүх бэлтгэлийг маань шалгачхаад

	Бүгдээрээ буцаж очоод

	Өвөл хааныхаа өмнө тонгойн

	Өчиж ийнхүү мэдүүлж гэнэ ээ.

	Цадиггүй их аманцар

	Цасан жанжин хэлсэн нь:

	— Хаан таны зарлигаар би

	Хангай говьгүй яваад ирлээ

	Таныг морилон ирэхийг

	Талархаж байгаа газарч олон байна

	Талархахгүй байгаа газар ч бас байна.

	Зарим нь таныг

	Одоохон ирээч! гэж урьж байна

	Зарим нь таныг

	Огт ирэхгүй байгаач гэж гуйж байна.

	Сайн ажилтай

	Сайхан бэлтгэлтэй ч олон

	Муу ажилтай

	Муухан бэлтгэлтэй нь ч бас л байна.

	Өвөл, хаан

	Өрвөлзөн уурлах шинжтэй:

	— Сайныг нь дараа хэл

	Саарыг нь одоо ярь! гэлээ.

	Цадиггүй их аманцар

	Цасан жанжин

	Цааш хэлсэн нь:

	— Байгалийн хадлан

	Базаах төлөвлөгөө нь

	Зарим аймагт пан

	Багсармал тэжээл

	Бэлтгэх төлөвлөгөө нь

	Зарим суманд таг

	Хужир шүүгээ

	Татах төлөвлөгөө нь

	Зарим бригадад тас

	Худаг усаа

	Дулаалах төлөвлөгөө нь

	Зарим суурьд пис.

	Яг ийм аймаг сум

	Ардын нэгдэл

	Айл суурь

	Албан байгууллага

	Явдал замд минь

	Яах аргагүй тааралдлаа гэв.

	Жарвагар сүржин зантай

	Жавар жанжин ярьсан нь

	«Цасан жанжин шиг оршил хэлэлгүй

	Цагийн байдлыг оновчтой яривал

	Хөрзөн ховхолно гээд зарим нь

	Хөдөөгийн айлаар архидсан байна.

	Хашаа барина гээд зарим нь

	Хавийн хотоор айрагдсан байна.

	Худаг дулаална гээд зарим нь

	Хуримын ширээнд дэмбээдсэн байна

	Хужир овоолно гээд зарим нь

	Хулгар шарыг туламласан байна.

	Малын тарга нь тааруу байна

	Машин техник нь таруу байна

	Зуун хороо онгорхой байна

	Жаран хашаа хагархай байна.

	«Өвөл» хаан

	Өрвөлзөн уурлах шинжтэй

	Өндөлзөн босох янзтай:

	— Өөр цааш нь! гэв

	Шударга ширүүн дүртэй

	Шуурга жанжин өчсөн нь:

	— Сайныг нь та дараа хэл

	Саарыг нь одоо ярь гэсэн болохоор

	Үзсэн шалгасан бүхнээ

	Үнэн зөвөөр нь өчье.

	Байшингийн засвар

	Хийгдээгүй байна

	Цонхны жааз

	Наалтгүй байна

	Пийшингийн шавар

	Наагдаагүй байна.

	Цоргоны гоожуур

	Хаагдаагүй байна.

	Албан газрын зарим нь

	Ажилчдадаа олгох ёстой

	Алдын чинээ ч модгүй байна

	Атгын чинээ ч нүүрсгүй байна.

	Авчирсан түлш нь гэвэл

	Ус л гэсэн үг байна.

	Асгасан нүүрс нь гэвэл

	Хог л гэсэн үг байна.

	Нохойныхоо пүнзийг бэгнэсэн мөртөө

	Ногооныхоо агуулахыг дулаалаагүй байна

	Аминыхаа хэдийг өөхлүүлсэн мөртөө

	Албаныхаа малыг тураасан байна.

	Цадиггүй цасан жанжин

	Гудиггүй жавар жанжин

	Жудаггүй шуурга жанжин

	Гурвуулаа зэрэг зэрэг

	Гуншгинан байж хэлсэн нь:

	— Бидний явсан нутгийнхан

	Бэлтгэл ядуу газрынхан

	Хавар болохоор таныг мартаад

	Халуун зундаа таг мартаад л

	Харих намартаа сая санаад

	Хам хум сандарсан байна

	Зарим нь таныг таалал төгссөн гэж

	Зар тараасан ч удаа байна.

	Яг тийм газруудад

	Яах аргагүй үнэн нь гэвэл

	Хурал зөвлөгөөн олширсон байна

	Хуудас цаас нэвширсэн байна

	Тогтоол шийдвэр навсарсан байна

	Тодорхой ажилгүй новширсон байна.

	«Өвөл» хаан үүнийг дуулаад

	Өндийн босож ташаа тулав

	Жил жил зочилдог намайг

	Жинхэнэ байгалийн хаан намайг

	Огт тоохгүй

	Ойшоож хүндлэхгүй

	Бэлтгэлээ хийхгүй

	Бэлээ зузаалахгүй

	Залхуу нь дэндсэн тэдэнтэй

	Заавал тооцоо хийнэ дээ.

	Хөр цасаараа

	Хучаад өгье байз!

	Хөлдүү жавраараа

	Хугачаад өгье байз!

	Хөөрүү шуургаараа

	Нугалаад өгье байз!

	Хөдлөхгүй болтол нь

	Нухлаад өгье байз! гэж

	Хаан өвөл учиргүй уурлаад

	Хамаг жанжнаа урдаа оруулаад

	Модон таягаа тулсаар

	Морилон айсуй явна гэнэ.

	1979

	 


ХЭРЭЭ ХОШУУГҮЙ ХАДАГЧ

	 

	Цэлгэрхэн хөндийн

	Өргөн гэдэг нь

	Цэнхэрхэн майхны

	Өнгөтэй гэдэг нь

	Халиурсанхан ногооны

	Өтгөн гэдэг нь,

	Хадлангийн талбарын

	Өгөөмөр гэдэг нь

	Би, тэнд очих минь

	Сэтгэл татаад горьгүй нь

	Бичих шүлэг олох минь

	Итгэл төрөөд болохгүй нь.

	Халуун намрын ажлын

	Ид өрнөлийг үзье байз

	Хадланч тэд нөхдийн

	Их бүтээлийг бичье байз.

	Явсаар зорьсоор очлоо.

	Яах вэ нэг майхан байна

	Хадагч хоёр машин байна

	Хамагч нэг тармуур байна.

	Дөчин литрийн цагаан сав

	Хажуугаараа хэвтэж байна

	Дөнгөж саяхан унтарсан

	Халуун нурам уугьж байна.

	Хадагч машиныг нь үзвэл

	Хэрээ хошуу нь хугарчихжээ.

	Хамагч тармуурыг нь харвал

	Хэрзгэр шүд нь уначихжээ.

	Ясандаа арьс нь наалдчихсан

	Янхийсэн хэдэн морь байна

	Ядахдаа нуруу нь зулгарчхаад

	Ялаа батгана шавсан байна.

	Майхны үүдээр шагайвал

	Огт хүнгүй дүнсийж байна

	Магад гурван хадланчийн

	Ор дэвсгэр хөвсийж байна.

	Яая даа гэж гайхаад

	Хэрэг бүтсэнгүйд харамсав

	Явъя даа гэж бодоод

	Хэдхэн мөргүйд уурсав.

	Гэтэл та минь сонион

	Гэнэт, цэнхэр майхан

	Баадан хормойгоо дэрвэлзүүлэн

	Багана нуруугаа ганхалзуулан

	— Манай гурван эзэнтэй

	Магад та уулзахгүй ээ.

	Үүрээр гараад явчихдаг юм

	Үдшээр хүрээд ирдэг юм

	Ганзага дүүрэн тарвагатай

	Нэг нь ирдэг юм

	Гашуун ундаанд согтоод

	Нөгөө нь ирдэг юм.

	Гачигдал зовлон тоочоод

	Гурав дахь нь ирдэг юм

	Галзуу юм шиг тэгээд

	Гурвалжлан хэрэлддэг юм.

	Өргөн хөндийн өвсийг

	Ханартал нь унагана гэж

	Өчнөөн төчнөөн бухлыг

	Ирийтэл нь босгоно гэж

	Данагар сүрлэг нурууг

	Гүвийтэл нь хийнэ гэж

	Даалгаж өгсөн үүргийг

	Давтал нь биелүүлнэ гэж

	Цэвэрхэн төлөвлөгөө биччихээд

	Цэцэнхэн амлалт өгчхөөд

	Нэгдлийн агуулахаас намайг авч

	Нийгмийн хониноос наймыг тууж

	Энд ирж буугаад

	Элбэг арав хонож байна.

	Хулганын хөеө шиг бухал ч үгүй

	Хугацааг ингэж өнгөрөөж байна

	Өнгөт майхны ингэж хэлтэл

	Өмнө нь байсан морин машин:

	— Майхны орхисон зүйлийг

	Машин би гүйцээчихье гээд

	Усан бороо шавшихгүй

	Улирал цаг таатай байна

	Улсын төлөвлөгөө дутахгүй

	Ургац ногоо өтгөн байна.

	Морин машин надад

	Эмгэг өвчин их л байна

	Мондийн хэдэн шүд

	Эвдэрч эмсийгээд хэцүү байна.

	Ноднин намрын хадлангаар

	Номгоны баруун хажуугаар

	Баахан чулуу хазчихаад

	Байдаг шүдээ эмтэлчихсэн юм.

	Энэ жил намайг зассангүй

	Ээлжийн үзлэг хийсэнгүй

	Хэрээ хошуу ч мухар

	Хэрчдэг шүд ч мохоо

	Энэ хөндийн өвсийг

	Эгээ над шиг нь даахгүй! гэж

	Хадагчийн хэлж дуусуут

	Хамагч өлгөж аваад:

	— Та намайг хар л даа

	Тармуур мөн үү, биш үү?

	Өвс цуглуулдаг сэрээнээс минь

	Өчнөөн олон дутуу байна.

	Хадлангийн багажаа засна гэж

	Хамаг юмыг нь сэлбэнэ гэж

	Хавтас дүүрэн төлөвлөгөө хийж

	Хаваржингаа л хуралдсан юм.

	Тэгтэл нөгөө морин машин

	Тэс хөндлөнгөөс дайрч:

	— Хадагчаас би шүдгүй

	Хамагчаас би сэрээгүй

	Эзэгнэдгээс тэд залхуу

	Эдэлдгээс морь нуруугүй .

	Хөндийн энэ уудамд

	Хөгөө ч тарьж гүйцэх нь дээ

	Нурмын хажууд хэвтсэн

	Хэдэн хар чулууны

	Нуруу бөөрөө хавираад

	Хэлсэн «үгийг» нь сонсвол:

	— Үнэндээ чулуу бид чинь ч

	Үзтэл жаргалтай л амьдарч байна

	Төрсөн биеэ өөрчилчхөөд

	Төрөл арилжаад л сууж байна.

	Оволзон дүрэлзсэн галд

	Олон ч дахин улайслаа

	Арван найман тарваганы

	Арьс, маханд өлгийдүүллээ.

	Тодхон хар өнгөтэй боллоо

	Тос даасан биетэй боллоо

	Эрдэнийн чулуутай ер нь л

	Эн зэрэгцэх шахаад байна гэв.

	Хээрийн цэнхэр майхны

	Хэрээ хошуугүй машины

	Хэрзгэр сэрээгүй хамагчийн

	Хэлийг би ингэж ойлгов.

	Халуун намрын ажлын

	Ид өрнөлийг үзэх гэж

	Хадланч тэд нөхдийн

	Их бүтээлийг бичих гэж

	Тэмүүлж зорьж очоод

	Шүүрс алдан халаглав

	Тэмдэглэлийн минь дэвтэрт

	Шүлгийн мөрүүд хадагдав.

	1978 он

